
NILAI BUDAYA TAMIL DALAM ANTOLOGI CERPEN PUCCARAM DAN 

AGRINAI VAARISU  

 

 

Oleh 

 

 

SARASWATHY A/P PORMALU @ PERUMAL 

 

 

Julai 2018 
 

 

Pengerusi :   Profesor Madya Paramasivam A/L Muthusamy, PhD 

Fakulti :   Pengajian Bahasa Moden dan Komunikasi 

 

 

Tujuan utama kajian ini adalah untuk menghuraikan nilai budaya Tamil dalam 

antologi cerpen ‘Puucharam’ dan ‘Aḥṟiṇai Vāricu’ terbitan ‘Nenjaarntha Tamil 

Pagirvu’. Kurangnya tabiat dan minat membaca cerpen yang memaparkan nilai 

budaya Tamil telah mengakibatkan pengabaian dan kepupusan amalan nilai-nilai ini 

dalam kalangan masyarakat Tamil Malaysia serta menyumbang kepada kehilangan 

identiti masyarakat Tamil di Malaysia. Kajian ini juga bertujuan untuk mengenal pasti 

dan menjelaskan NNBT (Nilai-Nilai Budaya Tamil) dalam antologi cerpen 

‘Puucharam’ dan ‘Aḥṟiṇai Vāricu’ terbitan ‘Nenjaarntha Tamil Pagirvu’, Akhir 

sekali kajian ini akan merumuskan implikasi daripada pemaparan nilai-nilai budaya 

Tamil dalam antologi cerpen tersebut.  Penyelidik berfokus kepada satu nilai budaya 

sahaja iaitu ‘Sistem Normatif’. Penyelidik ini menggunakan kaedah kajian “4 I 

Method” iaitu “Identification & Documentation”, “Investigation & 

Compartmentalization”, “Analisis & Explanation” dan “Integration & Conclusion” 

yang dipelopori oleh ‘Hermeneutik’. Analisis penyelidikan ini mencerminkan 

kepenggunaan nilai budaya sistem normatif dalam cerpen Tamil Malaysia pada tahun 

2013, tetapi ia adalah dalam kadar yang minimum sahaja sekiranya dibandingkan 

dengan karya-karya sastera Tamil lama seperti Mahabharata, Ramayana, Thirukkural 

dan sebagainya. Analisis dapatan kajian juga turut memaparkan kewujudan nilai 

budaya masyarakat Tamil dalam pemaparannya. Berdasarkan kenyataan ini, 

penyelidik dapat membuat kesimpulan bahawa, para pengarang cerpen 

mengutamakan peristiwa persekitaraan dalam cerpen, agar ia menjadi pengajaran 

kepada para pembaca yang menjadi kayu ukur untuk menilai reaksi segala tindakan 

mereka. 

Abstract of thesis presented to the Senate of Universiti Putra Malaysia in fulfillment 

of the requirement for the degree of Master of Arts  

 

 

TAMIL CULTURE VALUES IN"PUCCARAM AND AGRINAI VAARISU" 

ANTOLOGY OF SHORT STORIES 

 

 

By 

  

 

SARASWATHY D/O PORMALU @ PERUMAL 

 

 

July 2018 
 

 

Chairman :   Associate Professor Paramasivam a/l Muthusamy, PhD 

Faculty :   Modern Languages and Communication 

 

 

The main purpose of this study is to describe the value of Tamil culture in the 

anthology of the short stories 'Puucharam' and 'Aḥṟiṇai Vāricu' published by 

'Nenjaarntha Tamil Pagirvu'. The lack of habits and interests of reading a short story 

that demonstrates the value of Tamil culture has resulted in the neglecting and 

extinction of practicing these values among the Tamil community of Malaysia and 

contributing to the loss of Tamil identity of the comunity in Malaysia. This study aims 

to identify and explain the NNBT (Tamil Culture Values) in the anthology of 

'Puucharam' and 'Aḥṟiṇai Vāricu' published by 'Nenjaarntha Tamil Pagirvu', Finally, 

this study will summarize the implications of Tamil cultural values in anthology the 

short story. Researchers have focused on only one cultural value of 'Normative 

System'. The researchers used the "4 I Method" study methods, "Identification & 

Documentation", "Investigation & Compartmentalization", "Analysis & Explanation" 

and "Integration & Conclusion" pioneered by Hermeneutics. This research analysis 

reflects the cultural values of the normative system in the Malaysian Tamil storytelling 

in 2013, however it is only at a minimal rate compared to old Tamil literary works 

such as Mahabharata, Ramayana, Thirukkural and so on. The analysis of the findings 

also illustrates the existence of cultural values of the Tamil community in its story. 

Based on this fact, the researcher concluded that, the authors of the short story 

prioritize surrounding events in their stories, so that they become an education to the 

readers who are the benchmarks to evaluate the reactions of their actions. 

BAB 1 

1 PENDAHULUAN 

Penulisan genre Karya Kreatif Tamil Malaysia (KKTM) telah bermula dengan 

perpindahan masuk masyarakat India dari India dan Sri Lanka secara besar-besaran 

pada penghujung abad ke-19 dan ke-20, semasa penjajahan British (Rajoo, 1984).  

Ketika masyarakat Tamil berhijrah dari India (Tamil Nadu) ke Malaysia, mereka telah 

membawa bersama khazanah ilmu dan kesusasteraan Tamil yang terunggul nilai 

budayanya.  Kesusasteraan klasik Tamil dari Tamil Nadu, berkisar tentang agama, 

amalan kehidupan, pantang larang, kepercayaan, adat resam, tradisi, nilai-nilai moral, 

nilai-nilai kebudayaan dan linguistik bahasa Tamil.  

Sejak akhir-akhir ini, KKTM terutamanya genre cerpen Tamil telah berkembang 

sebagai hasil pembacaan masyarakat Tamil Malaysia. Dhandayudham (1978), 

menyatakan bahawa kemunculan cerpen Tamil dalam kesusasteraan Tamil di 

Malaysia lahir seiring dengan kemunculan novel Tamil Malaysia pada tahun 1917.  

Perkembangan cerpen Tamil di Malaysia telah bermula secara teratur pada tahun 

1930an. Namun, perkembangan cerpen Tamil Malaysia hanya berakar umbi pada 

tahun 1950an.  Cerpen-cerpen yang dihasilkan sebelum 1950an telah ditulis oleh 

penulis-penulis yang berasal dari Tamil Nadu (India) dan Sri Lanka yang telah lama 

menetap di Malaysia (Murasu, 1997:197).  Oleh yang demikian, hasil karya mereka 

lebih mencerminkan unsur-unsur  India dan Sri Lanka.  Malah, unsur-unsur tempatan 

sukar ditemui dalam hasil karya KKTM pada tahap permulaan. 

Peranan akhbar-akhbar Tamil tempatan yang telah mengadakan kelas cerita ‘Katai 

Vakuppu’ oleh Suba. Narayanan (1950-51), ‘Iracaṉai Vakuppu’ (Kelas 

Kecenderungan) pada tahun 1952 dan ‘Ilakkiya Vaṭṭam’ (Lingkaran Sastera) oleh 

K.Alakiricami pada tahun 1952 telah menggiatkan lagi perkembangan genre cerpen 

(Murasu, 1997). Seterusnya, semangat yang disuntik oleh akhbar-akhbar tempatan 

seperti ‘Tamiḻmuracu’ (Tamil Muracu), ‘Tamiḻmalar’ (Tamil Malar),’Malaināṭu’ 

(Malai Natu) dan dorongan sepadu oleh majalah mingguan ‘Caṅkamaṇi’(Cankamani) 

serta majalah bulanan telah membantu perkembangan bidang genre cerpen Tamil 

tempatan (Murasu, 1997:197).  

Menurut Murasu (1997:199), cerpen-cerpen Tamil tempatan yang diterbitkan pada 

tahap awal tidak begitu mencerminkan pemikiran sosial.  Malah tema yang dipilih 

pada masa itu adalah berkisar pada situasi semasa masyarakat Tamil Malaysia, politik, 

pendidikan, ekonomi, agama dan institusi keluarga yang bergelora dengan pelbagai 

masalah serius.  Di samping itu, Dhandayudham (1978:2) menyatakan bahawa hasil 

karya penulis-penulis tempatan Tamil ketika itu lebih bercorak patriotisme, isu-isu 

kewarganegaraan, ketagihan dadah, tabiat meminum arak, perpecahan dalam 

komuniti, tuntutan hak wanita, perkahwinan balu, situasi pendidikan masyarakat 

Tamil di sekolah-sekolah Tamil, keadaan kehidupan di ladang-ladang, sikap belia, 

perpaduan di antara ketiga-tiga kaum, kemiskinan, kepercayaan karut dan organisasi-

organisasi rasional. 

Ikhtiar ini masih diteruskan oleh Koperasi Permodalan Tanah Berhad (National Land 

Finance Coperatives Society) sebagai kenangan mendiang Sambanthan.V.T.  Selain 

itu, Jabatan Pengajian India Universiti Malaya dan Pelajar-Pelajar Tamil Universiti 

Kebangsaan Malaysia khasnya, masih mengadakan ‘Pēravaik Kataikaḷ’ 

(Pertandingan Cerpen) yang dilancarkan sejak 1985 secara konsisten (Karthigesu, 

2004:43).  Sememangnya cerpen berformat kecil dan ia berkembang setiap hari. Oleh 

yang demikian, media cetak tempatan tidak dapat menawarkan peluang yang besar 

bagi perkembangan penerbitan.  Namun, perkembangan genre cerpen Tamil dan karya 

kreatif  Tamil Malaysia telah diberi satu landasan yang mantap dengan pelancaran 

‘Program Nenjaarntha Tamil Pagirvu’oleh Yayasan Sakti dan Universiti Malaya 

semenjak tahun 2011. 

“Program Nenjaarntha Tamil Pagirvu” (Program Penerbitan Hasil Karya Kreatif 

Tamil), merupakan suatu program yang mendukung Pelan Transformasi 1 Malaysia 

kesusasteraan, bahasa, seni dan budaya masyarakat Tamil di Malaysia.  Ia merupakan 

sebuah program khas yang dibentuk oleh Yayasan Sakti dengan kerjasama dan 

sokongan Jabatan Perdana Menteri Malaysia.  Program ini bermatlamat untuk  

mencungkil bakat para penulis Tamil tempatan yang berbakat dalam menghasilkan 

tulisan-tulisan yang bertaraf antarabangasa dengan menerbit serta menyebarluaskan 

hasil tulisan mereka.  Rajantheran. M, adalah pengarah bagi program Nenjaarntha 

Tamil Pagirvu.  

Penulis cerpen “Program Nenjaarntha Tamil Pagirvu” telah mengaplikasikan 

pemikiran-pemikiran yang membawa paradigma baharu seperti pemikiran ideal dan 

pemikiran globalisasi.  Malah, tema-tema cerpen mereka adalah berkisar pada realiti 

kehidupan manusia, perasaan, emosi, isu-isu sosial, isu-isu ekonomi, dan politik 

masyarakat Tamil Malaysia yang diselitkan dengan nilai-nilai budaya Tamil.  

Walaupun terdapat banyak cerpen Tamil di Malaysia, penyelidik hanya memilih 

antologi cerpen-cerpen ini kerana ia banyak mencerminkan nilai-nilai budaya Tamil 

yang kurang dikaji.   

Menurut Saravanan (2010:10), salah satu cabang yang utama dalam kesusasteraan 

Tamil ialah cerpen.  Genre cerpen lebih sesuai untuk menilai identiti kebudayaan 

berbanding dengan genre puisi kerana ia mudah mendampingi masyarakat berbanding 

dengan puisi. Hal ini diperkukuhkan oleh Karthigesu (2004:29) yang menyatakan 

bahawa semenjak dari tahun 1970 sehingga kini tema plot cerita cerpen Tamil 

Malaysia adalah berkaitan dengan fenomena ekonomi generasi baharu masyarakat 

Tamil, isu-isu masyarakat dan budaya masyarakat Tamil Malaysia.  Misalnya, 

karyawan terunggul kesusasteraan Tamil Tholkappiar, telah menerbitkan koleksi 

antologi Tamil ‘Tolkāppiyam’ pada suatu masa sebelum Masehi, walaupun terdapat 

percanggahan pendapat bahawa ianya telah diterbitkan antara tahun 450 dengan tahun 

550 Masehi (Zvelebil, 1973:156).   

Tholkappiar telah mengariskan 10 nilai budaya yang wajib diamalkan oleh setiap 

pasangan suami dan isteri dalam kehidupan seharian seperti budaya ‘agam’ (fenomena 

cinta/dalaman), asal usul kelahiran/keluarga, budaya institusi keluarga, kewibawaan 

antara suami dan isteri, umur, cinta yang sebati, kesusilaan, keperihatinan, kecerdikan 

dan kekayaan (Tolkāppiyam’: ayat 1219).  Menurut Manavalakan (2005:94), kesemua 

10 tuntutan nilai budaya oleh pendeta Tholkappiar ini menonjolkan kehidupan 

generasi Tamil dahulu kala, yang melimpah dengan nilai moral sopan santun serta 

kaya dengan nilai-nilai budaya.  Oleh demikian, nenek moyang masyarakat Tamil 

Malaysia tetap mengamalkan amalan kehidupan, kebudayaan, agama, pantang larang 

dan kepercayaan Tamil di Malaysia Murasu (1997:125).  Di samping itu,  pendeta 

terunggul Tamil Tholkappiar juga telah menyenaraikan sifat-sifat peribadi yang wajib 

dihindari oleh setiap individu seperti sikap kecemburuan, niat jahat yang boleh 

menghancurkan orang lain, sifat memuji diri sendiri, menghasut, menyinggung 

perasaan orang lain, sifat tidak bertanggunjawab, sifat malas dan sikap mengagung-

agungkan kejayaan kaum keluarga sendiri (‘Tolkāppiyam’: vol. 1220) (Manavalakan, 

2005:94). 

Amalan kehidupan ini tidak bertentangan dengan agama, adat resam, tradisi, nilai 

moral dan nilai budaya Tamil kerana kesemua ini adalah berlandaskan pada 

kesusasteraan Tamil.  Fenomena ini telah menghindar masyarakat India (Tamil) yang 

mendiami di Malaysia pada masa zaman Sangam, daripada terlibat dalam kejadian 

yang tidak diingini.  Kesannya, wujud semangat perpaduan dan kesatuan yang erat 

dalam kalangan masyarakat Tamil Malaysia. Kurangnya kes jenayah dalam kalangan 

mereka kerana setiap selok-belok amalan kehidupan seharian mereka terikat dengan 

budaya Tamil. Hal ini kerana, budaya masyarakat Tamil zaman Sangam adalah 

budaya terunggul yang membentuk tamadun terawal dunia (Sangar Munisamy, 2011).  

Namun, peredaran zaman telah mengakibatkan kesemua amalan kehidupan yang 

mulia dengan nilai-nilai moral dan nilai-nilai budaya telah dilupakan.  Kelahiran 

generasi moden yang merasakan budaya Tamil tidak sesuai dan ketinggalan zaman 

bagi kehidupan mereka, telah mula memulaukan serta tidak menghiraukannya.  

Fenomena ini telah membawa generasi digital Tamil ke arah kehidupan ala-barat yang 

telah memudaratkan lagi keadaan masyarakat India di Malaysia.  

Kanak-kanak dan remaja Tamil patut didedah dan dididik dengan nilai-nilai budaya 

Tamil sejak dari kecil lagi agar mereka tidak terlibat dalam gejala sosial dan jenayah 

kelak.  Langkah ini amat sesuai sekiranya ia disemai dalam diri setiap kanak-kanak 

Tamil sejak dari bangku sekolah, khasnya di sekolah rendah.  Fenomena ini adalah 

sejajar dengan dapatan kajian Jeyanthy (2006:61-63), yang menunjukkan bahawa 

pantang larang dapat membentuk disiplin kendiri dalam kalangan pelajar remaja India 

(2006: 59).  Beliau juga mendapati bahawa panel pakar dalam membina item yang 

telah menguji alat dalam kajian beliau turut bersepakat bahawa pantang larang dapat 

membentuk disiplin kendiri.   

Penekanan yang sama berat kepada komponen sastera seperti epik-epik Tamil dalam 

bentuk buku-buku cerita mudah, yang memaparkan nilai-nilai budaya Tamil, 

sewajarnya turut disertakan dalam kurikulum pengajaran dan pembelajaran bahasa 

Tamil di SJK(T).  Pembelajaran dan Pemudahcaraan (PdPc) kesusasteraan sebegini 

akan dapat menyedarkan kanak-kanak akan kepentingan amalan nilai-nilai budaya 

yang terkandung dalam bahan sastera.   

Berdasarkan pemikiran ini, banyak negara telah menyerap pengajaran kesusasteraan 

sebagai sebahagian dari kurikulum di sekolah sama ada sebagai satu mata pelajaran 

tersendiri atau sebagai sebahagian daripada mata pelajaran bahasa.  Sejak dari tahun 

1969, pengajian kesusasteraan di Singapura telah dijadikan sebahagian daripada mata 

pelajaran bahasa bagi Secondary One and Two.  Manakala, dalam pengajaran bahasa 

Inggeris, sastera disarankan untuk program ‘English As A Second Language’ (Bahasa 

Inggeris Sebagai Bahasa Kedua) dan ‘English As A Foreign Language’ (Bahasa 

Inggeris sebagai Bahasa Asing).      

1.1 Pernyataan Masalah 

Golongan cendekiawan Malaysia sering mengadu mengenai kekurangan tabiat 

membaca buku dalam kalangan anak-anak murid mereka.  Data statistik dari Kajian 

Literasi Kebangsaan yang dijalankan oleh Perpustakaan Negara Malaysia 

mendedahkan bahawa, rakyat Malaysia hanya membaca purata dua halaman setahun 

pada tahun 1982 dan ia berkembang menjadi dua buah buku setahun pada tahun 1996 

(Annamalai & Muniandy, 2013).  Manakala, kajian Kaur, S., dan Thiyagarajah (1999) 

pula menunjukkan bahawa tabiat membaca buku dalam kalangan pelajar-pelajar 

Malaysia adalah sangat sedikit.  Malah, mereka lebih gemar menonton televisyen dan 

video jika dibandingkan dengan membaca buku untuk mendapatkan maklumat pada 

masa lapang.  Hasil kajian yang sama juga didapati oleh Pandian (1997) dan Frank & 

Associates  (1996).   

Dapatan kajian Pandian (1997), pula melaporkan bahawa 80.1% daipada mahasiswa 

universiti Malaysia enggan membaca bahan-bahan bacaan yang terdapat dalam bahasa 

Inggeris.  Malah, kajian yang dikendalikan oleh Md Yasin, A. Y., Wan Mohd Shaupil, 

W. M. H., Mukhtar, A. M., Abd Ghani, N. I., & Rashid, (2010) juga menyokong hasil 

penemuan terkini Pandian (2000).  Menurut Pandian (2000), faktor latar belakang 

pelajar, rumah dan sekolah memainkan peranan dan kesan yang penting dalam 

menentukan tabiat membaca.  Kemajuan media elektronik yang pantas, telah 

mengakibatkan pelajar-pelajar lebih mahir dengan permainan elekronik serta 

menonton televisyen untuk jangka masa yang lama pada masa lapang.  Ini telah 

mengurangkan lagi tabiat membaca buku dalam kalangan pelajar-pelajar.   

Menurut Liu (2005), pelbagai perubahan telah dikesan pada tabiat membaca dalam 

kalangan pelajar kolej adalah disebabkan oleh perkembangan pesat dalam media 

digital melalui Internet.  Walaubagaimanapun, dapatan kajian Kaur, S., & 

Thiyagarajah (1999) mendedahkan bahawa kebanyakan pelajar lebih suka 

menghabiskan 3-5 jam dalam seminggu untuk aktiviti membaca.  Namun, dapatan 

kajian Kaur, S., & Thiyagarajah  (1999) menunjukkan bahawa 69.8% daripada pelajar 

terlibat dalam kerja-kerja sastera, 28.6% membaca suratkhabar dan 25.4% pula terlibat 

dalam membaca novel.  Walaupun data ini menunjukkan maklumat yang positif 

terhadap tabiat membaca pelajar, namun para pelajar membaca untuk mengisi masa 

lapang sahaja dan bukannya untuk tujuan akademik.   

Dapatan kajian ini disokong lagi oleh Nor Shahriza A. K., (2007) yang juga mendapati 

bahawa para pelajar menghabiskan 7 hingga 9 jam dalam seminggu untuk aktiviti 

membaca yang dilakukan pada masa lapang sahaja.  Namun, aktiviti membaca ini 

tidak dilaksanakan untuk tujuan akademik atau pendidikan, tetapi hanya dilakukan 

pada masa lapang sahaja.  Malah, ini adalah aktiviti akademik yang wajib 

dilaksanakan oleh pelajar-pelajar tersebut demi untuk lulus dalam peperiksaan sahaja.  

Tidak hairanlah, apabila Nor Shahriza A. K., (2007) juga turut melaporkan bahawa 

kebanyakan pelajar lebih cenderung untuk menggunakan sumber elektronik dan 

teknologi maklumat lebih banyak jika dibandingkan dengan membaca buku-buku 

bercetak bagi menambahkan lagi ilmu pengetahuan.   

Isu kurangnya tabiat membaca dalam kalangan rakyat Malaysia sememangnya 

membimbangkan.  Isu ini disokong oleh Tiew (2010), yang telah menjalankan kajian 

terhadap ‘Tabiat dan Minat Membaca Di kalangan Pelajar Tingkatan Empat Di SMK 

Hulu Kelang, Gombak.  Hasil kajian Tiew (2010) menunjukkan bahawa bahan bacaan 

bahasa Tamil yang menjadi pilihan para pelajar untuk aktiviti membaca hanya 

merangkumi 1.45% (1 kekerapan) sahaja.  Walaubagaimanapun, menurut  Sri Ayu 

Kartikawati (2014), Laporan Nielsen Media Research telah merekodkan peningkatan 

jumlah pembaca India (130,000) bagi tahun 2013 berbanding 128,000 orang yang 

dicatatkan sebelum ini pada 2012.   Namun, jumlah pembaca India ini hanyalah 

sebahagian kecil daripada jumlah penduduk kaum India Malaysia iaitu, sebanyak 

2,189,966 orang berbanding dengan jumlah penduduk Malaysia seramai 29,999,530 

orang.  Dalam laporan The Star (April 24, 2014) menyatakan jumlah penduduk 

Malaysia adalah seramai 29,999,530 orang setakat tahun 2010 dan rakyat India hanya 

sebanyak 7.3% sahaja.  Data ini jelas menyokong dan membuktikan bahawa,  

masyarakat India Malaysia kurang membaca bahan-bahan bacaan terutamnya buku-

buku.   

Penghasilan karya, buku, puisi, sajak, pantun, novel, risalah, majalah dan surat khabar 

dalam Bahasa Tamil banyak diterbitkan.  Namun, sejauhmanakah bahan-bahan bacaan 

ini mempamerkan nilai-nilai budaya masyarakat Tamil serta memberi impak kepada 

masyarakat Tamil di negara ini?  Nilai budaya amalan dan tradisi Tamil semakin 

berkurangan sejak akhir-akhir ini.   

Persoalan-persoalan sebegini telah menjadi pernyataan masalah dalam kajian ini.  

Oleh itu, pengkaji berpendapat semua persoalan ini akan terjawab sekiranya satu 

kajian yang terperinci dijalankan untuk meneroka nilai-nilai budaya yang terpendam 

dalam karya kreatif.  Perkembangan sihat dalam penerbitan karya kreatif Tamil di 

Malaysia seharusnya diikuti dengan kajian serta penyelidikan yang bercorak ilmiah. 

Fenomena ini telah mendorong pengkaji menjalankan penyelidikan berkaitan 

pemaparan nilai budaya Tamil dalam cerpen Tamil Malaysia dan menghuraikan 

rasional yang terselindung dalam setiap amalan gaya hidup masyarakat Tamil 

tempatan.  Hal ini kerana, nilai-nilai budaya setiap anggota masyarakat secara disedari 

atau tidak, akan berperanan dalam membentuk pola kebudayaan.  Adalah menjadi 

tanggungjawab kita dalam memelihara dan mengekalkan budaya dan nilai budaya 

tempatan dalam konteks pemodenan, pembangunan dan globalisasi kini.  

Maka, boleh disimpulkan bahawa setakat ini kurangnya kajian bagi memperlihatkan 

pemaparan nilai budaya dalam karya kreatif terbitan `Nenjaarntha Tamil Pagirvu’ 

dengan menggunakan Teori Hermeneutik terhadap cerpen Tamil Malaysia.  Justeru 

itu, penyelidik ingin membuka lembaran baharu dalam penyelidikan kesusasteraan 

Tamil Malaysia dengan mengkaji pemaparan nilai budaya dalam aspek sistem 

normatif (unsur adat resam) yang dipaparkan dalam karya kreatif khasnya cerpen 

Tamil Malaysia terbitan `Nenjaarntha Tamil Pagirvu’ pada tahun 2013 sahaja.         

1.2 Objektif Kajian 

Berdasarkan pernyataan masalah di atas, tujuan umum kajian ini adalah untuk 

mengupas pemaparan nilai budaya dalam dua buah antologi cerpen Tamil Malaysia 

yang telah dikaryakan oleh dua orang penulis Tamil Malaysia.  Secara khususnya 

objektif kajian ini adalah untuk:- 

1. Mengenal pasti NNBT (Nilai-Nilai Budaya Tamil) dalam antologi cerpen 

‘Puucharam’ dan ‘Aḥṟiṇai Vāricu’ terbitan ‘Nenjaarntha Tamil Pagirvu’. 

2. Menjelaskan nilai-nilai budaya Tamil dalam antologi cerpen ‘Puucharam’ 

dan ‘Aḥṟiṇai Vāricu’ terbitan ‘Nenjaarntha Tamil Pagirvu’. 

3. Merumuskan implikasi daripada pemaparan nilai-nilai budaya Tamil dalam 

antologi cerpen tersebut.   

 

 

1.3 Persoalan  Kajian 

Berdasarkan objektif  kajian, tiga soalan telah dibentuk untuk kajian ini seperti 

berikut:- 

1. Apakah nilai-nilai budaya Tamil yang terpapar dalam cerpen ‘Puucharam’ 

(Kalungan Bunga) dan ‘Aḥṟiṇai Vāricu’ (Generasi Asing)? 

2. Adakah cerpen Tamil Malaysia memberikan gambaran yang jelas tentang 

nilai budaya masyarakat Tamil di Malaysia? 

3. Apakah implikasi yang terhasil daripada pemaparan nilai-nilai budaya Tamil 

dalam antologi cerpen tersebut? 

1.4 Kepentingan Kajian 

Nilai-nilai budaya yang ditonjolkan dalam sastera klasik dan epik-epik Tamil yang 

tertua boleh diadaptasikan dalam bidang pengajaran dalam pembelajaran 

pemudahcara (PdPC) mengikut kesesuaian kehendak kurikulum dan peringkat usia 

murid-murid sekolah. Makalah, kit belajar, nota pendek, modul murid dan bahan 

bantuan mengajar (BBM) yang lain boleh diadaptasikan untuk mencapai matlamat ini.  

Langkah-langkah ini akan pasti membina keperibadian bakal generasi muda sejak dari 

bangku sekolah rendah lagi sehingga ke akhir hayat. Penyuntingan sebegini akan 

dapat menyedarkan generasi muda tentang keunikan amalan nilai-nilai budaya yang 

terkandung dalam bahan sastera.   

Hasil penyelidikan ini diharapkan akan bermanfaat kepada masyarakat dengan 

mewujudkan kefahaman dalam mengutamakan penyanjungan karya sastera klasik dan 

epik-epik Tamil. Selain itu, pertembungan sastera klasik, epik-epik Tamil dengan 

cerpen, berpotensi menyampaikan amalan murni, nilai budaya dan nilai-nilai moral 

dari perspeksi rohaniah kepada masyarakat. Hal ini akan pasti mencegah masyarakat 

daripada terjebak dalam kelunturan nilai budaya yang akan menghasilkan budaya 

negatif dan permusuhan dalam kalangan generasi muda kelak.                   

Penyelidikan ini akan berguna kepada golongan mahasiswa dalam mengenal pasti 

nilai-nilai budaya yang terpapar dalam cerpen, sastera klasik serta epik-epik lama.  

Secara tidak langsung, penyelidikan ini akan menjadi pemudahcara golongan 

mahasiswa dalam memahami sastera klasik dan epik-epik lama yang kian ditinggalkan 

dalam perkembangan dunia maya.  Usaha ini akan menjadi batu loncatan bagi mereka 

dalam menerima, menghormati, menghayati amalan ketimuran, kepercayaan, 

membentuk keperibadian mulia yang diwarisi secara turun-temurun dan 

mempraktikkannya dalam amalan kehidupan harian mereka.  Sastera berperanan 

sebagai pelengkap amalan kehidupan harian masyarakat. Sastera mendidik 

masyarakat akan selok-belok kehidupan dengan menghindari keburukan dan 

memantapkan kebaikan dari masa lampau.  Sememangnya, sastera menceburi 

pemikiran globalisasi, ia mampu menjadi sebagai landasan dalam menampilkan 

amalan mulia dan membentuk sahsiah diri agar generasi akan datang tidak merasakan 

kehilangannya.  Hasil kajian ini akan membolehkan penyelidik dalam mengenal pasti 

dan mengkaji keberkesanan penyampaian pesanan budaya Tamil menerusi dua buah 

cerpen Tamil terbitan “Program Nenjaarntha Tamil Pagirvu” di Malaysia, oleh 

penulis tempatan.     

Hasil kajian ini akan dapat memberi penjelasan yang lebih terperinci kepada persoalan 

kajian.  Hal ini kerana, kajian ini akan dijalankan secara mendalam berkaitan nilai-

nilai budaya. Usaha ini juga diharapkan akan menjadi pedoman kepada para 

penyelidik pada masa akan datang yang berkaitan dengan nilai budaya dalam karya 

kreatif Tamil di Malaysia.  Bakal penyelidik dalam bidang nilai budaya akan dapat 

menggunakan dapatan kajian ini dalam mendalami pemaparan pesanan nilai budaya 

dalam hasil penulisan mereka.  Usaha ini juga dapat menjanjikan perkembangan 

sumber ilmu dalam bidang budaya masyarakat Tamil di Malaysia.  Penyelidikan ini 

akan dapat menyumbang pengetahuan baru dari aspek pemaparan nilai-nilai budaya 

dalam cerpen bahasa Tamil di Malaysia. 

Penelitian penyelidik mendapati bahawa pelbagai kajian berkaitan nilai budaya dalam 

puisi Tamil Malaysia dan nilai murni, karya terjemahan  dari bahasa Inggeris ke 

bahasa Melayu telah dijalankan.  Walau bagaimanapun, kajian mengenai nilai budaya 

Tamil dalam karya kreatif terutamanya dalam cerpen Tamil Malaysia kurang 

dijalankan.   

Lantaran itu, kajian ini diharapkan akan dapat membuka lembaran baharu kepada 

bakal penyelidik dalam bidang kesusasteraan Tamil. Sesungguhnya cerpen-cerpen 

Tamil terbitan ‘Nenjaarntha Tamil Pagirvu’, memaparkan nilai budaya masyarakat 

Tamil Malaysia.  Justeru itu, perlunya penyelidikan berkaitan nilai budaya Tamil 

dalam cerpen Tamil terbitan ‘Nenjaarntha Tamil Pagirvu’, agar generasi seterusnya 

akan dapat mengetahui, memahami, merasai keistimewaan dan terus mengamalkan 

budaya masyarakat Tamil.  Seterusnya, kajian ini diharapkan akan dapat 

mencerminkan keunikan budaya masyarakat Tamil Malaysia yang dapat dikenali dan 

difahami oleh masyarakat majmuk di Malaysia.   

1.5 Batasan Kajian 

Kajian ini difokuskan kepada perbincangan dan pentafsiran nilai budaya Normatif 

dalam cerpen Tamil Malaysia yang dipilih dari KKCTM terbitan ‘Nenjaarntha Tamil 

Pagirvu’ tahun 2013.  Penyelidik telah mengenal pasti16 unsur Sistem Normatif  iaitu 

Adat Resam, Karya-Karya Klasik, Institusi Keluarga, Institusi Masyarakat, Institusi 

Berasaskan Masyarakat, Institusi Perkahwinan, Institusi Politik, Institusi Pelajaran, 

Kebiasaan yang Mengatur Hidup, Perkara-Perkara yang Salah, Perkara-Perkara yang 

Betul, Perkara-Perkara yang Dilarang, Aspek-Aspek Norma Dalam Cerpen Tamil, 

Status Dalam Masyarakat, Taat Setia Kepada Pemimpin dan Nilai-Nilai Kewanitaan 

sebagai hasil dapatan kajian utama.  Namun, hanya unsur Adat Resam yang paling 

banyak terpapar dalam teks cerpen-cerpen yang dikaji oleh penyelidik.  

Kesemua 12 nilai budaya adat resam ini memaparkan nilai budaya  Tamil secara ketara 

sekali menerusi teks dalam cerpen.  12 aspek adat resam yang dimaksudkan adalah  

adalah seperti Mengucap Vanakam (salam), Menyambut Tetamu, Bertanya Khabar, 

Mengucap Terima Kasih, Meminta Maaf, Pemberian anak kandung sebagai anak 

angkat dengan rela hati, Memberi Restu, Mendapat Restu, Majlis Perasmian Rumah, 

Adat Kematian, Ucapan Takziah dan Menggalungkan bunga malai pada gambar orang 

yang telah menginggal dunia.  Maka, penyelidik telah memilih unsur Adat Resam 

sebagai hasil dapatan kajian agar, dapat mencapai objektif kedua iaitu menjelaskan 

nilai-nilai budaya Tamil dalam antologi cerpen ‘Puucharam’ dan ‘Aḥṟiṇai Vāricu’ 

terbitan ‘Nenjaarntha Tamil Pagirvu’ dan objektif ketiga iaitu merumuskan implikasi 

daripada pemaparan nilai-nilai budaya Tamil dalam antologi cerpen tersebut.   

Sebanyak dua buah antologi cerpen Tamil Malaysia yang diterbitkan di bawah, 

“Program Nenjaarntha Tamil Pagirvu” (Program Antologi Karya-Karya Kreatif 

Tamil) iaitu, ‘Puucharam’ (Kalungan Bunga) oleh Thulasi Sundaram dan ‘Aḥṟiṇai 

Vāricu’ (Generasi Asing) oleh C. Vadivelu yang diterbitkan pada tahun 2013 telah 

digunakan bagi tujuan kajian ini.      Sebanyak 42 buah cerpen telah dikaji bagi tujuan 

penyelidikan ini.  Senarai tajuk-tajuk cerpen yang digunakan untuk kajian ini 

disertakan dalam Lampiran I dan Lampiran II.   

 

 

Skop kajian ini membincangkan pemaparan nilai-nilai budaya Tamil dalam cerpen 

kerana cerpen mencerminkan nilai budaya sesuatu masyarakat jika dibandingkan 

dengan bahan sastera lain.  Fenomena ini berlandaskan hakikat bahawa, cerpen adalah 

relatif pendek jika dibandingkan dengan novel, dan ia dapat dibaca dengan mudah 

dalam masa yang singkat serta aspek ini menyebabkan cerpen menjadi genre yang 

lebih berkesan sebagai alat untuk menyampaikan sesuatu amanat penulisnya (Mohd 

Thani Ahmad (ed.), 1988).  Bagi tujuan kajian ini, penyelidik hanya memilih satu 

unsur adat resam dari nilai budaya ‘Sistem Normatif’ kerana unsur adat resam ini 

paling banyak dipaparkan dalam teks cerpen-cerpen yang dikaji.  Kajian ini dibataskan 

kepada kajian kualitatif  sahaja kerana ia akan menginterpretasi kandungan teks cerpen 

dan kandungan pendapat sarjana-sarjana Tamil.   

1.6 Kerasionalan Pemilihan Bahan Kajian 

Walaupun terdapat banyak buku, majalah dan novel dalam pasaran yang mencitrakan 

nilai-nilai budaya Tamil dalam aliran ceritanya, penyelidik hanya memilih antologi 

cerpen-cerpen ini kerana ia banyak mencerminkan nilai-nilai budaya Tamil.  Malah, 

cerpen-cerpen ini dapat menonjolkan gambaran jelas berkaitan nilai budaya 

masyarakat Tamil yang dikaji.  Karya-karya tersebut turut mencerminkan nilai-nilai 

budaya Tamil tradisional yang telah dilupakan dan ditinggalkan oleh masyarakat 

Tamil di Malaysia dalam arus pemodenan.  

Namun, karya-karya terbitan “Nenjaarntha Tamil Pagirvu”, adalah antara karya 

sastera yang terkini, bermutu yang diselitkan dengan amalan kebudayaan dan nilai-

nilai Tamil.  Oleh yang demikian, KKCTM dipilih serta digunakan sebagai bahan 

utama dalam penyelidikan ini.  Tambahan pula, cerpen-cerpen terbitan 2013 dipilih 

kerana ia adalah himpunan cerpen semasa di pasaran ketika penyelidikan dijalankan.   

1.7 Definisi Operasional 

Sebelum meneruskan perbincangan, adalah wajar untuk mengupas definisi 

operasional beberapa istilah, demi memudahkan pemahaman kajian ini. 

1.7.1 Definisi Nilai Budaya 

Berdasarkan pendapat Puteri Roslina Abdul Wahid (2007:111), unsur budaya boleh 

dibahagikan kepada dua, iaitu ‘budaya kebendaan’ dan ‘budaya bukan kebendaan’.  

Menurutnya lagi, norma atau ‘nilai budaya’ sesuatu bangsa itu berbeza antara satu 

dengan yang lain.   

Menurut Rajaratnam (2007), ‘nilai budaya’ adalah sifat peribadi manusia seperti 

bercakap benar, hidup melaksanakan tanggunjawab agama dan moral, akur kepada 

keadilan, tidak menghancurkan kehidupan rumah tangga orang lain, hanya 

mempertimbangkan niat yang baik, adat, kebiasaan, hospitaliti, berkomunikasi secara 

sopan dan melaksanakan apa yang telah diperkatakan.  Menurut beliau lagi, walaupun 

‘nilai budaya’ merupakan doktrin universal yang diterima, namun setiap kaum dan 

etnik dunia hanya mengutamakan beberapa ‘nilai budaya’ dalam kehidupan mereka.  

Ada yang mengutamakan kebersihan, ada yang mengutamakan kejujuran, kesopanan, 

kesaksamaan, kecantikan dan keimanan (Rajaratnam, 2007:155).  Menurutnya lagi, 

masyarakat Japan mengutamakan kecantikan, masyarakat Sepanyol mengutamakan 

kepahlawanan, masyarakat India mengutamakan keimanan dan masyarakat Rusia pula 

mengutamakan kesaksamaan.  Beliau berpendapat bahawa, masyarakat yang 

mengamalkan banyak ‘nilai budaya’ dalam kehidupannya, akan menerima balasan 

‘nilai budaya’ yang sama banyak dari kaum-kaum lain di dunia.         

Justeru itu, dapatlah dirumuskan bahawa, ‘nilai budaya’ adalah amalan dan perilaku 

yang dipandang mulia dan berstatus tinggi dalam sesuatu masyarakat tertentu.  

Tambahan pula, norma dan ‘nilai budaya’ sesuatu masyarakat adalah berbeza antara 

satu masyarakat dengan yang lain.  Seseorang individu perlu mengetahui kehidupan 

dan budaya sesebuah masyarakat itu, sebelum dia dapat memahaminya dengan betul 

‘nilai budaya’ mereka.  Pendek kata, sekiranya sesuatu bangsa berhasrat untuk 

mendapat penghormatan dalam dunia, maka bangsa tersebut seharusnya 

mengamalkan ‘nilai-nilai budaya’ yang terdapat dalam teori dan ideologi.  Nilai 

budaya menjadi tunjang perkongsian dalam komuniti yang membentuk sesuatu 

masyarakat dan memandunya agar berfungsi secara berdisiplin  ke arah destinasi yang 

dituju.    

1.8 Kesimpulan 

Kajian ini merupakan satu usaha untuk menganalisa pemaparan nilai budaya Tamil 

dalam karya kreatif Tamil Malaysia (cerpen).  Latar belakang penyelidikan ini 

menghuraikan secara umum berkaitan peralihan amalan kehidupan dari nilai-nilai 

yang mulia kepada kehidupan ala-barat yang telah menjejaskan lagi situasi masyarakat 

India di Malaysia.  Sementara itu, pernyataan masalah ditumpukan pada isu 

masyarakat India yang kurang membaca sebagai asas penyelidikan ini dijalankan.  

Maka, bagi menyelesaikan pernyataan masalah ini, matlamat dan objektif 

penyelidikan telah dibangunkan.  Rentetannya, batasan kajian dibentuk supaya 

penulisan penyelidikan tidak terpesong daripada ruang lingkupnya.  Penyelidikan ini 

akan mencerminkan beberapa idea baru yang dapat menambahkan khazanah ilmu 

cerpen dalam kesusasteraan Tamil Malaysia.  Penyelidik hanya akan membincangkan 

satu nilai budaya ‘Sistem Normatif’ dari empat kategori nilai budaya yang dikumpul.   

